
 
 
 
 

 
 

 
 
 
 
 
 

 
ᐃᖅᑲᓇᐃᔭᖃᑎᒌᑦ 

 
2004-2005 ᐊᕐᕌᒍᑕᒫᑦ ᕿᒥᕐᕈᔭᐅᓂᖏᑦ 

ᓯᕗᓪᓕᐅᔾᔭᐅᒍᒪᓯᒪᔪᑦ 
 
 

ᓄᓇᕗᑦ ᑐᙵᕕᒃ ᑎᒥᖓᑦ 
 

ᐊᒻᒪᓗ 
 

ᓄᓇᕗᑦ ᒐᕙᒪᖓ 

ᑭᖑᓂᑦᑎᓐᓂ ᖃᓄᐃᓕᐅᕈᑕᐅᓯᒪᔪᑦ 
 

ᑭᖑᓂᐊᒍᑦ ᑲᖏᖅᑐᒑᐱᒻᒥ ᐊᖏᖃᑎᒌᒍᐅᑉ ᐊᑎᓕᐅᖅᑕᐅᓚᐅᖅᓯᒪᔪᖅ 1999, ᐃᖅᑲᓇᐃᔭᖃᑎᒌᑦ 

ᐊᖏᖃᑎᒌᒍᑎ ᑎᑎᕋᖅᑕᐅᓚᐅᖅᓯᒪᔪᖅ ᐊᒻᒪᓗ ᐊᑎᓕᐅᖅᑕᐅᓪᓗᓂ ᒪᐃ 28, 2004 ᓄᓇᕗᑦ ᑐᙵᕕᒃᑯᓐᓄᑦ 

ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ.  
 

ᐃᖅᑲᓇᐃᔭᖃᑎᒌᑦ ᐋᖅᑭᑦᓱᖅᑕᐅᓯᒪᔪᖅ ᐱᕚᓪᓕᖅᑎᑦᓯᒍᑕᐅᒍᒪᓪᓗᓂ ᐱᓕᕆᖃᑎᒌᖃᑦᑕᕐᓂᖏᓐᓂᒃ ᓄᓇᕗᑦ 

ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐱᔨᑦᓯᕋᑦᓯᐊᕐᓂᖅᓴᐅᒍᒪᓪᓗᑎᒃ ᐃᓄᓐᓄᑦ ᐊᒻᒪᓗ ᐱᔪᒪᔭᖏᓐᓄᑦ 

ᓄᓇᕗᒻᒥ. ᐸᕐᓇᐅᑎᐅᓯᓐᓈᖅᓯᒪᔪᖅ ᑕᒪᒃᑮᓐᓄᑦ ᑎᒥᐅᔫᓐᓄᑦ ᐃᖅᑲᓇᐃᔭᖃᑎᒌᑦᓯᐊᕈᓐᓇᖁᓪᓗᒋᒃ 

ᐊᑑᑎᖃᑦᓯᐊᖅᑐᒃᑯᑦ ᓇᓗᓇᐃᔭᐃᓯᒪᓪᓗᑎᒃ ᐅᑯᓂᖓ: 
 

• ᑕᒪᒃᑮᓐᓄᑦ ᑎᒥᐅᔫᓐᓄᑦ ᐱᒻᒪᕆᐅᒋᔭᐅᔪᑦ, ᐊᒻᒪᓗ ᐱᒻᒪᕆᐅᒋᔭᖏᓐᓄᑦ ᓯᕗᓪᓕᐅᔾᔭᐅᖁᔭᐅᔪᑦ, 

ᐃᖅᑲᓇᐃᔮᖑᓂᐊᖅᑐᓄᑦ ᐸᕐᓇᐅᑏᑦ ᐊᒻᒪᓗ ᖃᖓᒃᑯᑦ ᐱᓕᕆᐊᖑᒋᐊᖃᕐᓂᖏᓐᓄᑦ; 

• ᐃᖅᑲᓇᐃᔭᖃᑎᒌᖃᑦᑕᕐᓂᖏᑦ ᐊᒻᒪᓗ ᐱᓕᕆᐊᑦᓴᖃᖅᑎᐅᔪᑦ ᐃᖅᑲᓇᐃᔭᖅᑏᑦ; 

• ᐊᑐᐊᒐᖃᕐᓗᑎᒃ ᖃᖓᓚᐅᓱᖓᖅ ᑲᑎᖃᑎᒌᖃᑦᑕᕐᓂᐊᕐᓂᖏᑦ ᕿᒥᕐᕈᓗᑎᒃ ᐱᕙᓪᓕᐊᓂᐅᔪᓂᒃ; ᐊᒻᒪᓗ, 

• ᐊᑐᐊᒐᖃᕐᓗᑎᒃ ᐅᖃᖃᑎᒌᖃᑦᑕᓂᕐᒧᑦ ᐊᒻᒪᓗ ᐋᖅᑭᑦᓱᐃᖃᑎᒌᓐᓂᕐᒧᑦ ᐊᖏᖃᑎᒌᙱᓕᕈᑕᐅᓯᒪᔪᓂᒃ. 
 

ᒪᓕᑦᑕᐃᓪᓗᓂ ᐊᑎᓕᐅᖅᑕᐅᓯᒪᓂᖓ ᐊᖏᖃᑎᒌᒍᑎ, ᑎᑎᕋᖅᓯᒪᔪᓂᒃ ᓯᕗᓪᓕᐅᔾᔭᐅᖁᔭᐅᓯᒪᔪᑦ 

ᐋᖅᑭᑦᓱᖅᑕᐅᓚᐅᖅᓯᒪᔪᑦ ᐊᖏᔪᖅᑲᐅᑎᖏᓐᓄᑦ ᐃᖅᑲᓇᐃᔭᖅᑎᓄᑦ ᑕᒪᒃᑮᓐᓂ ᑎᒥᐅᔫᓐᓂ ᑲᑎᒪᖃᑎᒌᑦᑐᑎᒃ. 

ᓯᕗᓪᓕᐅᔾᔭᐅᖁᔭᐅᓯᒪᔪᑦ ᓇᓗᓇᐃᖅᑕᐅᓚᐅᖅᑐᑦ ᐅᑯᐊᖑᕗᑦ: 
 

• ᐱᓕᕆᖃᑎᖃᕐᓂᖏᑦ ᑲᓇᑕᒥᒃ 

• ᐱᕙᓪᓕᐊᔪᓕᕆᓂᖅ 

• ᐃᓅᓯᓕᕆᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᓂᕐᒧᑦ ᐱᕙᓪᓕᐊᑎᑦᓯᓂᖅ 

• ᐃᓕᓐᓂᐊᕐᓂᓕᕆᓂᖅ, ᐱᓕᒻᒪᑦᓴᐃᓂᖅ ᐊᒻᒪᓗ ᐅᖃᐅᓯᓕᕆᓂᖅ 

• ᐊᕙᑎᓕᕆᓂᖅ 

• ᑐᓴᐅᒪᖃᑎᒌᓐᓂᖅ ᐊᒻᒪᓗ ᑐᓴᕆᐊᕐᕕᖃᖃᑦᑕᕐᓂᖅ 
 

ᑖᒃᑯᐊ ᓯᕗᓪᓕᐅᔾᔭᐅᖁᔭᐅᓯᒪᔪᑦ ᐊᖏᖅᑕᐅᓚᐅᖅᑐᑦ ᓄᓇᕗᑦ ᑐᙵᕕᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᑕ ᒥᓂᔅᑕᖏᓐᓄᑦ. ᐊᑐᓂᑦ ᓯᕗᓪᓕᐅᔾᔭᐅᖁᔭᐅᓯᒪᔪᓂ, ᓇᓗᓇᐃᔭᖅᓯᒪᓪᓚᑦᑖᖅᑐᓂᒃ ᐋᖅᑭᑦᓱᐃᓯᒪᔪᑦ 

ᐊᖏᔪᖅᑲᐅᑎᖏᑦ ᐃᖅᑲᓇᐃᔭᖅᑏᑦ ᐊᒻᒪᓗ ᐃᖅᑲᓇᐃᔮᖑᓂᐊᖅᑐᓄᑦ ᐸᕐᓇᐅᑎᓕᐅᖅᓯᒪᓪᓗᑎᒃ.

ᕿᒥᕐᕈᔭᐅᓂᖏᑦ ᓯᕗᓪᓕᐅᔾᔭᐅᒍᒪᓯᒪᔪᑦ 

ᐱᓕᕆᖃᑎᖃᕐᓂᖏᑦ ᑲᓇᑕᒥᒃ  

ᑖᓐᓇ ᓯᕗᓪᓕᐅᔾᔭᐅᒍᒪᓯᒪᔪᖅ ᑐᑭᓯᓇᑦᓯᐊᖅᑐᒥᒃ ᓇᓗᓇᐃᖅᑕᐅᓚᐅᖅᑐᖅ ᓯᕗᓕᖅᑎᓄᑦ ᐊᒻᒪᓗ 

ᐃᖅᑲᓇᐃᔭᖅᑎᖏᓐᓄᑦ ᐊᖏᔪᖅᑲᐅᑎᓄᑦ ᑎᑎᕋᖅᑕᐅᕙᓪᓕᐊᑎᓪᓗᒍ ᐃᖅᑲᓇᐃᔭᖃᑎᒌᑦ. 
 

ᐱᔾᔪᑎᒋᓪᓗᒍ ᓄᓇᕗᒻᒥ ᓄᓇᑖᕈᑎᐅᓯᒪᔪᖅ ᐊᖏᖃᑎᒌᒍᑎᖓᓄᑦ ᑳᓐᑐᕌ ᐊᑐᓕᖅᑎᑕᐅᕙᓪᓕᐊᓂᖓᓄᑦ 

ᐊᔩᕈᑕᐅᕙᓪᓕᐊᓂᖓᓄᑦ, ᓄᓇᕗᑦ ᑐᙵᕕᒃᑯᑦ, ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ 

ᒫᓐᓇᒫᖑᓚᐅᖅᑐᖅ ᐊᖏᕈᑎᖃᓚᐅᖅᑐᑦ ᐊᖏᖃᑎᒌᑦᑎᑕᐅᒐᓱᐊᕐᓂᒃᑯᑦ ᐱᓕᕆᐊᖃᕈᒪᓪᓗᑎᒃ. ᐃᓘᓐᓇᑎᒃ 

ᑎᒥᐅᔪᑦ ᐊᖏᕈᑎᖃᖅᓯᒪᔪᑦ ᑖᒪᔅ ᐴᔪ ᐊᖏᖃᑎᒌᑦᑎᓯᔨᐅᒐᓱᐊᕐᓂᖓᕐᓂᖓᓄᑦ. 
 

ᑎᓯᐱᕆ 14, 2004-ᒥ, ᑲᓇᑕᐅᑉ ᒐᕙᒪᒃᑯᖏᑦ, ᐊᒻᒪᓗ ᐱᖓᓱᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ 

ᓴᖅᑭᖅᓯᓚᐅᖅᑐᑦ ᓴᐅᓂᖏᓐᓂᒃ ᐋᖅᑭᑦᓱᐃᕙᓪᓕᐊᒍᑎᑦᓴᓂᒃ ᐅᑭᐅᖅᑕᖅᑐᒥ ᑐᑭᒧᐊᒍᑎᑦᓴᒥᒃ ᑲᓇᑕᒥ. 

ᐃᓚᒋᔭᐅᓪᓗᓂ ᑕᒪᑐᒧᖓ ᐅᖃᐅᓯᐅᓚᐅᖅᑐᒧᑦ, ᓄᓇᕗᑦ ᐊᖏᖅᑕᐅᒃᑲᐃᒍᓐᓇᓚᐅᖅᑐᑦ ᑲᓇᑕᒥᒃ 

ᐊᔩᕈᑕᐅᒐᔭᕐᓂᖓᓂᒃ ᓴᙱᓂᕐᓂᒃ ᑎᒍᓯᕙᓪᓕᐊᓂᕐᒧᑦ ᐊᖏᖃᑎᒌᒍᑎᒧᑦ ᑎᓯᐱᕆ 2008 ᑐᖔᓂ. ᓄᓇᕗᑦ 

ᑐᙵᕕᒃᑯᑦ ᐃᑲᔪᖅᓱᐃᖏᓐᓇᖅᓯᒪᔪᑦ ᑕᒪᑐᒥᖓ ᐊᒻᒪᓗ ᐃᓚᒋᔭᐅᖃᑕᐅᓕᖅᑐᑦ ᐱᖓᓱᓄᑦ 

ᐊᔩᖃᑎᒌᓐᓂᐊᖅᑐᓄᑦ (ᑲᓇᑕ, ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ) ᐱᔭᕆᐊᑭᓪᓕᖅᑎᕆᔨᓄᑦ 

ᐊᔩᖅᑎᐅᓂᐊᕐᓗᑎᒃ ᐊᖏᖃᑎᒌᒍᑎᑦᓴᒥᒃ. 
 

ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᖅᑲᓇᐃᔭᖃᑎᒌᒍᓐᓇᖅᓯᒪᔫᒃ ᐊᔾᔨᒌᖏᑦᑐᓄᑦ ᑭᒡᓕᖏᓐᓂᒃ 

ᖃᓕᕇᓐᓂᓕᕆᓂᕐᒧᑦ ᐃᓱᒫᓘᑎᐅᔪᓂᒃ ᐊᑦᑐᐃᓂᖃᕐᓂᐊᖅᑐᓂᒃ ᓄᓇᕗᒻᒧᑦ. ᑕᒪᒃᑮᒃ ᓄᓇᕗᑦ ᒐᕙᒪᒃᑯᖏᑦ 

ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᑲᔪᖅᓱᐃᔫᒃ ᐋᖅᑭᑦᑕᐅᖁᔨᓂᕐᒧᑦ ᐃᓘᓐᓇᖏᓐᓂᒃ ᓄᓇᑖᕋᓱᐊᕈᑎᖏᓐᓂᒃ 

ᓄᓇᖃᖅᑳᖅᑐᒥᓃᑦ ᐊᖏᖃᑎᒌᒍᑎᖏᑦ ᓴᒃᑯᐃᒍᑕᐅᔾᔮᖏᑐᐊᖅᑲᑕ ᓄᓇᕗᒻᒥᒃ. 
 

ᓯᕗᓪᓕᐅᔾᔭᐅᖁᔭᐅᓯᒪᔪᖅ - ᐱᕙᓪᓕᐊᔪᓕᕆᓂᖅ  

ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᖃᑎᒌᖃᑦᑕᖅᓯᒪᔪᑦ ᓯᕗᓪᓕᐅᔾᔭᐅᖁᔭᐅᔪᒧᑦ 

ᐱᕙᓪᓕᐊᔪᓕᕆᓂᕐᒧᑦ ᐊᕐᕌᒎᓯᒪᔪᒥ. 
 

ᐱᔾᔪᑎᒋᓪᓗᒍ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᐋᖅᑭᐅᒪᔾᔪᑎ, ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᑎᒥᐅᔪᑦ 

ᑐᓂᓯᓯᒪᔪᑦ ᐱᔾᔪᑎᖏᓐᓂᒃ ᐋᖅᑭᑦᓱᐃᕙᓪᓕᐊᓂᕐᒧᑦ ᐊᔾᔨᒌᖏᑦᑐᓂᒃ ᑮᓇᐅᔭᓕᐅᕈᑕᐅᔪᓐᓇᖅᑐᓄᑦ 

ᐋᖅᑭᐅᒪᔾᔪᑎᑦᓴᖏᓐᓂᒃ, ᓲᕐᓗ ᓴᖅᑭᖅᑕᐅᕋᑖᓚᐅᖅᑐᖅ ᑲᑐᔾᔨᐅᓯᒪᔪᖅ ᓄᓇᕗᑦ ᑐᙵᕕᒃᑯᑦ-ᓄᓇᕗᑦ 

ᒐᕙᒪᒃᑯᖏᑕ ᐃᖃᓗᓕᕆᓂᕐᒧᑦ ᐋᖅᑭᐅᒪᔾᔪᑎᖓ. ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᑎᒥᐅᔪᑦ 

ᓴᖅᑭᖅᑕᐅᓚᕿᓯᒪᔪᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᐋᖅᑭᐅᒪᔾᔪᑎᒃᑯᑦ. 

ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ ᐅᖃᐅᓯᐅᑎᓪᓗᒋᑦ 2004, $90 ᒥᓕᐊᓐ ᐅᑭᐅᖅᑕᖅᑐᒥ 

ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᖃᕈᑎᑦᓴᐃᑦ ᐊᖏᖅᑕᐅᓚᐅᖅᓯᒪᔪᑦ ᐱᖓᓱᓄᑦ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᕕᖏᓐᓄᑦ. ᑖᒃᑯᐊ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐅᖃᐅᓯᐅᓯᒪᓂᖏᑦ ᓴᖅᑭᖅᑕᐅᓚᕿᓚᐅᖅᑐᑦ 

ᑲᑐᔾᔨᓪᓗᑎᒃ ᐊᔭᐅᖅᑐᐃᖃᑦᑕᓚᐅᕐᓂᖏᓐᓄᑦ ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ. ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᑎᒥᐅᔪᑦ ᑐᓴᕆᐊᕐᕕᐅᕙᓪᓕᐊᔪᑦ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᓄᓇᕗᒻᒧᑦ 

ᑐᓂᔭᐅᓂᐊᖅᑐᓄᑦ ᐃᓚᖓᓂ $90 ᒥᓕᐊᓐ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ ᑮᓇᐅᔭᖅᑖᑦᓴᖏᓐᓄᑦ. 

ᐃᓱᒪᒋᔭᖏᑦ ᑕᒪᒃᑮᒃ ᓄᓇᕗᑦ ᒐᕙᒪᒃᑯᖏᑕ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᖃᓄᑐᐃᓐᓇᖅ ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑎᐅᔪᑦ ᑐᙵᕕᖃᕆᐊᖃᕐᓂᖏᓐᓂᒃ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 

ᐋᖅᑭᐅᒪᔾᔪᑎᒥᒃ ᐊᒻᒪᓗ ᐃᓱᒪᓕᐅᕈᑎᐅᔪᑦ ᐋᖅᑭᑦᑕᐅᖃᑦᑕᕆᐊᖃᕐᓂᐊᖅᑐᑦ ᓄᓇᕗᒻᒥᐅᓄᑦ. 

ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑏᑦ ᐃᓚᒋᔭᐅᖃᑕᐅᔪᖅ ᐱᓕᕆᔾᔪᓯᐅᓂᖓᓄᑦ ᑕᒪᑐᒧᖓ. ᑲᑎᒪᑎᓪᓗᒋᑦ, 

ᐃᓄᓕᕆᔨᑐᖃᒃᑯᑦ ᒥᓂᔅᑕᖓᑦ ᔅᑳᑦ ᐊᒻᒪᓗ ᒥᑦᓱᓪ ᐅᖃᖅᓯᒪᔫᒃ ᐊᖏᕋᔭᕐᓂᕋᖅᑐᑎᒃ ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᐊᖏᖃᑎᒌᒍᑎᒃᑯᑦ. 
 

ᐱᔾᔪᑎᒋᓪᓗᒍ ᐃᓛᒃᑰᖅᑐᖅ 2.7.3 ᓄᓇᕗᒻᒥ ᓄᓇᑖᕈᑎᓂ ᐊᖏᖃᑎᒌᒍᑎᓂ, ᓄᓇᕗᑦ ᑐᙵᕕᒃᑯᑦ ᐊᒻᒪᓗ 

ᓄᓇᕗᑦ ᒐᕙᒪᒃᑯᖏᑦ ᑲᑎᖅᓱᐃᓯᒪᔪᑦ ᑎᑎᕋᖅᓯᒪᔪᓂᒃ ᒐᕙᒪᑐᖃᒃᑯᑦ ᐱᓕᕆᐊᖏᓐᓂᒃ ᓄᓇᖃᖅᑳᖅᑐᒥᓂᕐᓄᑦ 

ᐃᓄᐃᑦ/ᓄᓇᕗᑦ ᒐᕙᒪᒃᑯᑦ ᐱᕕᒋᒍᓐᓇᖅᑕᖏᓐᓂᒃ. ᑎᑎᕋᖅᓯᒪᔪᑦ ᑐᓂᔭᐅᓚᐅᖅᑐᑦ ᒐᕙᒪᑐᖃᒃᑯᑦ 

ᒪᓕᒐᓕᕆᔨᕐᔪᐊᒃᑯᖏᓐᓄᑦ ᑐᒃᓯᕋᕐᕕᒋᓪᓗᓂᒋᑦ ᕿᒥᕐᕈᐃᖁᓪᓗᒋᑦ ᐱᓕᕆᐊᓂᒃ ᐊᑐᐃᓐᓇᐅᔪᓂᒃ 

ᓄᓇᖃᖅᑳᖅᑐᒥᓂᕐᓄᑦ ᑭᓯᐊᓂ ᐃᓄᓐᓅᖏᑦᑐᖅ. ᐅᓪᓗᒥᒧᑦ, ᑭᐅᔭᐅᓪᓚᑦᑖᓚᐅᖅᓯᒪᙱᑦᑐᑦ ᑲᓇᑕᒥ 

ᒪᓕᒐᓕᕆᔨᕐᔪᐊᒃᑯᓐᓂᒃ. 
 

ᓄᓇᕗᒻᒥ ᓇᖕᒥᓂᖃᖅᑐᓄᑦ ᐃᑲᔫᑎ ᐱᖓᔪᒋᔭᖓᑦ ᐱᒻᒪᕆᐅᓗᐊᖑᐊᖅᑐᑦ. ᓴᖅᑭᖅᑕᐅᓯᒪᓂᖓ ᓄᓇᕗᒻᒥ 

ᓇᖕᒥᓂᖃᖅᑐᓄᑦ ᐃᑲᔫᑎᒧᑦ ᐱᓕᕆᕕᒃ ᐃᓗᐊᓂ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 

ᐱᒻᒪᕆᐅᖃᑕᐅᓂᖅᐹᖑᓯᒪᔪᖅ ᑕᒪᑐᒧᖓ. ᐊᑐᓕᖅᑎᑕᐅᕙᓪᓕᐊᓂᖏᑦ ᐊᑐᓕᖁᔨᔾᔪᑎᓕᐊᒥᓃᑦ ᐊᖏᖅᑕᐅᓯᒪᔪᑦ 

ᓄᓇᕗᑦ ᒐᕙᒪᒃᑯᖏᑕ ᒥᓂᔅᑕᖏᓐᓄᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᑲᑎᒪᔨᖏᓐᓄᑦ 2003-ᒥ 

ᓯᕗᓪᓕᐅᔾᔭᐅᖁᔭᐅᓯᒪᔪᑦ, ᐊᑕᐅᑦᓯᒃᑯᑦ ᑕᐃᒪᙵᓕᒫᖅ ᕿᒥᕐᕈᔭᐅᕙᓪᓕᐊᖏᓐᓇᖅᑐᓂ ᐊᒻᒪᓗ 

ᐅᖃᐅᔾᔨᒋᐊᕈᑎᖃᖃᑦᑕᓂᕐᒧᑦ ᐱᓕᕆᐊᖃᐃᓐᓇᖅᑐᑦ. 
 

ᓯᕗᓪᓕᐅᔾᔭᐅᖁᔭᐅᓯᒪᔪᖅ - ᐃᓅᓯᓕᕆᓂᕐᒧ  ᐊᒻᒪᓗ ᐃᓕᖅᑯᓯᓕᕆᓂᕐᒧᑦ ᐱᕙᓪᓕᐊᑎᑦᓯᓂᖅ  ᑦ

ᐊᒥᓱᐊᓗᐃᑦ ᐊᔾᔨᒌᖏᑦᑐᑦ ᐱᒋᐊᖅᑕᐅᓯᒪᔪᑦ ᐃᓅᓯᓕᕆᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᓂᕐᒧᑦ ᐱᕙᓪᓕᐊᑎᑦᓯᓂᕐᒧᑦ 

ᓯᕗᓪᓕᐅᔾᔭᐅᖁᔭᐅᓯᒪᔪᓂ ᐱᒋᐊᖅᑎᑕᐅᓯᒪᔪᑦ ᐊᕐᕌᒎᓯᒪᔪᒥ ᐊᒻᒪᓗ ᑲᔪᓯᒍᑕᐅᓂᐊᖅᑐᑎᒃ ᐊᕐᕌᒍᓂ 

ᓯᕗᓂᑦᓴᑎᓐᓂ. 
 

ᐃᖅᑲᓇᐃᔭᖃᑎᒌᑦ: 2004-2005 ᕿᒥᕐᕈᔭᐅᓂᖏᑦ ᓯᕗᓪᓕᐅᔾᔭᐅᒍᒪᓯᒪᔪᑦ ᒪᒃᐱᒐᖅ 5  8-ᓂ 



ᐋᓐᓂᐊᖃᕐᓇᖏᑦᑐᓕᕆᓂᖅ ᐊᖏᓂᖅᐹᖑᖃᑕᐅᔪᖅ ᐃᓱᒫᓘᑕᐅᓂᖓ ᓄᓇᕗᒻᒥᐅᓕᒫᓄᑦ. ᓄᓇᕗᑦ ᒐᕙᒪᒃᑯᖏᑦ 

ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᖅᑲᓇᐃᔭᖃᑎᒌᑦᓯᒪᔪᑦ ᓇᓗᓇᐃᖅᓯᒐᓱᐊᖅᑐᑎᒃ ᐋᓐᓂᐊᖃᕐᓇᖏᑦᑐᓕᕆᔨᕐᔪᐊᒃᑯᑦ 

ᑲᓇᑕᒥ ᐱᓕᕆᐊᖏᓐᓂᒃ ᐊᑐᐃᓐᓇᐅᑎᑕᐅᔪᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓄᑦ 

ᑮᓇᐅᔭᖃᖅᑎᑦᓯᒍᑕᐅᔪᓐᓇᖅᑐᑦ. ᖄᒃᑲᓐᓂᖓᒍᑦ, ᐃᖅᑲᓇᐃᔭᖃᑎᒌᒻᒥᔪᑦ ᑎᒥᒥᒍᑦ/ᐃᓱᒪᒥᒍᑦ 

ᐊᔪᓕᕈᑎᖃᖅᐸᑦᑐᓄᑦ ᐋᖅᑭᐅᒪᔾᔪᑎᒥᒃ, ᐸᓂᖅᓰᕕᑦᓴᒥᒃ, ᐃᒻᒥᓃᖅᑕᐃᓕᒪᑎᑦᓯᓂᕐᒧᑦ, ᐱᓕᒻᒪᑦᓴᐃᓂᕐᒧᑦ ᐊᒻᒪᓗ 

ᓄᓇᓕᓐᓂ ᐱᔪᓐᓇᕐᓂᖅᑖᖅᑎᑦᓯᕙᓪᓕᐊᓂᕐᒧᑦ ᐊᒻᒪᓗ ᑎᒥᒥᒍᑦ/ᐃᓱᒪᒥᒍᑦ ᐊᔪᕈᑎᓕᓐᓄᑦ. 
 

ᐊᖏᔪᖅᐹᖑᓯᒪᔪᖅ ᐃᓅᓯᓕᕆᓂᕐᒧᑦ ᐃᓱᒫᓘᑎᐅᔪᖅ ᓄᓇᕗᒻᒥ ᐱᔾᔪᑎᓕᒃ ᐃᓄᐃᑦ ᐃᓪᓗᑖᕆᐊᖃᕐᓂᖏᓐᓄᑦ. 

ᓯᑎᐱᕆ 1, 2004, ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᑲᑐᔾᔨᓪᓗᑎᒃ ᓴᖅᑭᖅᓯᓚᐅᖅᑐᑦ ᓄᓇᕗᒻᒥ 

ᐊᕐᕌᒍᓄᑦ ᖁᓕᓄᑦ ᐃᓄᐃᑦ ᐃᓪᓗᑖᕆᐊᖃᕐᓂᖏᓐᓄᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᒥᒃ. 

ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑦ, ᐋᖅᑭᑦᓱᖅᑕᒥᓂᖅ ᐃᖅᑲᓇᐃᔭᖃᑎᒌᑦᑐᑎᒃ ᑕᒪᒃᑮᒃ ᑎᒥᐅᔫᒃ, 

ᑐᓂᔭᐅᓚᐅᖅᑐᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ. ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ 

ᑲᑎᒪᖃᑎᖃᖅᐸᓪᓕᐊᕙᑦᑐᑦ ᒐᕙᒪᑐᖃᒃᑯᑦ ᐱᓕᕆᕕᖏᓐᓂᒃ ᐋᖅᑭᑦᓱᐃᖃᑎᒌᑦᑐᒋᑦ ᐊᑐᓕᖅᑎᑦᓯᕙᓪᓕᐊᓂᕐᒧᑦ 

ᐸᕐᓇᐅᑎᒥᒃ ᐃᓄᐃᑦ ᐃᓪᓗᓕᐅᖅᑕᐅᕙᓪᓕᐊᒐᔭᕐᓂᖏᓐᓄᑦ. 
 

ᐱᔾᔪᑎᒋᓪᓗᒋᑦ ᐃᓐᓇᒻᒪᕇᑦ ᐊᒻᒪᓗ ᒪᒃᑯᑦᑐᐃᑦ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᖅᓯᓛᖅᑐᑦ ᐃᓐᓇᒻᒪᕆᓕᕆᓂᕐᒧᑦ 

ᐋᖅᑭᐅᒪᔾᔪᑎᑦᓴᓂᒃ ᐅᑭᐊᑦᓵᖅ ᑲᑎᒪᓕᖅᑲᑕ ᓄᓇᕗᒻᒥ ᒪᓕᒐᓕᐅᖅᑏᑦ. ᓄᓇᕗᑦ ᑐᙵᕕᒃᑯᑦ 

ᑐᓴᕆᐊᕐᕕᐅᖏᓐᓇᖅᑐᑦ ᐊᒻᒪᓗ ᐃᓚᓯᕙᓪᓕᐊᖃᑦᑕᖅᑐᑎᒃ ᐋᖅᑭᑦᓱᖅᑕᐅᕙᓪᓕᐊᓂᖏᓐᓄᑦ ᐋᖅᑭᐅᒪᔾᔪᑎᑦᓴᐃᑦ 

ᐊᒻᒪᓗ ᐃᖅᑲᓇᐃᔮᖑᕙᓪᓕᐊᖏᓐᓇᖅᑐᖅ ᑕᒪᓐᓇ ᓯᕗᓪᓕᐅᔾᔭᐅᖁᔭᐅᓯᒪᔪᖅ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ 

ᓄᓇᕗᑦ ᑐᙵᕕᒃᑯᓐᓄᑦ. 
 

ᓯᕗᓪᓕᐅᔾᔭᐅᖁᔭᐅᓯᒪᔪᖅ - ᐃᓕᓐᓂᐊᕐᓂᓕᕆᓂᖅ, ᐱᓕ ᒪᑦᓴᐃᓂᖅ ᐊᒻᒪᓗ ᐅᖃᐅᓯᓕᕆᓂᖅ  ᒻ

ᓄᓇᕗᑦ ᑐᙵᕕᒃᑯᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᑲᑐᔾᔨᖃᑎᒌᑦᓯᒪᔪᑦ ᐊᔾᔨᒌᖏᑦᑐᓄᑦ ᐱᒋᐊᖅᑕᐅᓯᒪᔪᓄᑦ 

ᑕᕝᕙᓂ ᓯᕗᓪᓕᐅᔾᔭᐅᖁᔭᐅᓯᒪᔪᒥ. ᐃᖅᑲᓇᐃᔮᖃᖅᐸᓪᓕᐊᖏᓐᓇᖅᑐᑦ ᐋᖅᑭᑦᓱᖅᑕᐅᓂᑦᓴᖓᓄᑦ ᓄᓇᕗᒻᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐃᓚᐅᖃᑕᐅᑎᑦᓰᓐᓇᖅᑐᑦ ᓄᓇᕗᑦ 

ᑐᙵᕕᒃᑯᓐᓂᒃ ᑕᒪᑐᒧᖓ. ᓄᓇᕗᑦ ᑐᙵᕕᒃᑯᑦ ᐃᓚᐅᖃᑕᐅᔪᑦ ᑲᑎᒪᔨᕋᓛᓂ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᕐᔪᐊᒧᑦ. ᖄᒃᑲᓐᓂᖓᒍᑦ, ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᖅᑲᓇᐃᔭᖃᑎᒌᑦᑐᑦ 

ᑎᑎᕋᖅᑕᐅᕙᓪᓕᐊᓂᖓᓄᑦ ᐃᓐᓇᕐᓄᑦ ᐃᓕᓐᓂᐊᖅᑐᓕᕆᓂᕐᒧᑦ ᐋᖅᑭᐅᒪᔾᔪᑎᑦᓴᒧᑦ 

ᐊᑐᓕᖁᔨᔾᔪᑎᓕᐊᕆᓂᐊᖅᑕᖏᑦ ᓴᖅᑭᖅᑕᐅᒍᒫᖅᑐᑎᒃ ᐅᑭᐊᑦᓵᖓᓄ 2005. 
 

ᖃᐅᔨᓴᖅᑕᐅᕙᓪᓕᐊᔪᑦ ᐊᒻᒪᓗ ᐃᖅᑲᓇᐃᔮᖑᕙᓪᓕᐊᓪᓗᑎᒃ ᓴᖅᑭᖅᑕᐅᕙᓪᓕᐊᒍᓐᓇᖁᓪᓗᒍ ᓄᓇᕗᒻᒥ 

ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᖅ. ᓄᓇᕗᑦ ᑐᙵᕕᒃᑯᑦ ᐃᓚᐅᖃᑕᐅᓂᖃᖅᑐᑦ ᑐᓴᕆᐊᕐᕕᖃᖅᐸᓪᓕᐊᓂᕐᒧᑦ 

ᐃᖅᑲᓇᐃᔭᖃᑎᒌᑦ: 2004-2005 ᕿᒥᕐᕈᔭᐅᓂᖏᑦ ᓯᕗᓪᓕᐅᔾᔭᐅᒍᒪᓯᒪᔪᑦ ᒪᒃᐱᒐᖅ 6  8-ᓂ 



ᑎᑎᕋᖅᑕᐅᕙᓪᓕᐊᑎᓪᓗᒋᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᑦ. ᓯᕗᓪᓕᖅᐹᖅᓯᐅᑎᑦ ᐱᖁᔭᑦᓴᐃᑦ 

ᓂᕆᐅᒋᔭᐅᔪᑦ ᓴᖅᑭᖅᑕᐅᒐᔭᕐᓂᖏᓐᓂᒃ ᐅᑭᐊᑦᓵᖓᓂ 2005. 
 

ᐃᓛᒃᑰᖅᑐᖅ 23 ᐱᒻᒪᕆᐅᓗᐊᖅᑐᖅ ᑕᒪᒃᑮᓐᓄᑦ ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ 

ᐃᖅᑲᓇᐃᔭᖃᑎᒌᒍᑎᒋᓯᒪᔭᖓᑦ. ᑲᑐᔾᔨᓪᓗᑎᒃ ᓄᓇᕗᑦ ᒐᕙᒪᒃᑯᑦ-ᓄᓇᕗᑦ ᑐᙵᕕᒃᑯᑦ ᐃᓛᒃᑰᖅᑐᖅ 23 

ᐱᔭᕆᐊᑭᓪᓕᖅᑎᕆᔩᑦ ᓴᖅᑭᖅᑕᐅᓯᒪᔪᑦ ᐊᒻᒪᓗ ᐃᖅᑲᓇᐃᔭᖃᑎᒌᑦᑐᑎᒃ, ᓴᖅᑭᖅᓯᒍᓐᓇᖅᓯᒪᔪᑦ ᐱᔾᔪᑎᖏᓐᓂᒃ 

ᑲᑎᒪᔨᕋᓛᑦ ᐊᒻᒪᓗ ᑲᑎᒪᖃᑎᒌᖏᓐᓇᐸᑦᑐᑎᒃ. ᖃᐅᔨᒪᔭᐅᒋᐊᓕᒃ ᐃᓛᒃᑰᖅᑐᖅ 23-ᒧᑦ ᐃᓱᒫᓘᑎᐅᔪᑦ 

ᑐᕌᖓᓪᓚᕆᓐᓂᖏᓐᓄᑦ ᓴᖅᑭᖅᐸᓪᓕᐊᓂᐊᖅᑐᒧᑦ ᐊᖏᖃᑎᒌᑦᑎᑕᐅᒐᓱᐊᕐᓂᕐᒧᑦ ᐊᔩᖅᑎᑕᐅᓂᒃᑯᑦ ᓄᓇᕗᑦ 

ᑐᙵᕕᒃᑯᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓄᑦ. 
 

ᓯᕗᓪᓕᐅᔾᔭᐅᖁᔭᐅᓯᒪᔪᖅ - ᐊᕙᑎᓕᕆᓂᖅ  

ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᐃᖅᑲᓇᐃᔭᖃᑎᒌᑦᓯᒪᔪᑦ ᐊᔾᔨᒌᖏᑦᑐᓄᑦ 

ᓯᕗᓪᓕᐅᔾᔭᐅᖁᔭᐅᓯᒪᔪᓄᑦ ᐊᕙᑎᓕᕆᓂᕐᒧᑦ. ᑎᓯᐱᕆ 2003, ᐆᒪᔪᓕᕆᓂᕐᒧᑦ ᐱᖁᔭᖅ ᑲᔪᓯᑎᑕᐅᓚᐅᖅᓯᒪᔪᖅ 

ᓄᓇᕗᑦ ᒪᓕᒐᓕᐅᕐᕕᐊᓂ. ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔭᖃᑎᖃᑦᓯᐊᓚᐅᖅᑐᑦ ᓄᓇᕗᑦ ᑐᙵᕕᒃᑯᓐᓂᒃ 

ᓴᖅᑭᖅᑕᐅᓚᐅᖅᑎᓐᓇᒍ ᐱᖁᔭᑦᓴᖅ. ᓲᕐᓗ, ᐱᔭᕆᐊᑭᓪᓕᖅᑎᕆᔨᓂᒃ ᓴᖅᑭᖅᑕᐅᔪᖃᓚᐅᖅᑐᖅ 

ᑲᔪᓯᑎᑕᐅᕙᓪᓕᐊᒍᓐᓇᖁᓪᓗᒍ ᐆᒪᔪᓕᕆᓂᕐᒧᑦ ᐱᖁᔭᖅ. ᖄᒃᑲᓐᓂᖓᒍᑦ, ᐱᔭᕆᐊᑭᓪᓕᖅᑎᕆᔩᑦ 

ᕿᒥᕐᕈᐃᕙᓪᓕᐊᔪᑦ ᐱᖁᔭᐅᑉ ᐊᐅᓚᑕᐅᔾᔪᑎᑦᓴᖏᓐᓂᒃ ᒪᓕᒐᕋᓛᖏᓐᓂᒃ ᑐᕌᖓᓂᐊᖅᑐᓂᒃ ᐱᖁᔭᕐᒧᑦ. 

ᐊᑕᖏᖅᑐᒍ ᑲᔪᓯᕙᓪᓕᐊᒍᑕᐅᑦᓯᐊᖅᓯᒪᔪᖅ ᑕᒪᓐᓇ, ᑭᓯᐊᓂ ᓱᓕ ᐱᓕᕆᐊᖃᕆᐊᒃᑲᓐᓂᕆᐊᓖᑦ ᓯᕗᕐᖓᒍᑦ 

ᐱᖁᔭᐅᑉ ᐊᐅᓚᑕᐅᔾᔪᑎᑦᓴᖏᑦ ᐱᔭᕇᖅᑕᐅᒍᓐᓇᖁᓪᓗᖏᑦ. 
 

ᓄᓇᕗᒻᒥ ᖃᐅᔨᓴᖅᐸᓪᓕᐊᖏᓐᓇᓂᕐᒧᑦ ᐸᕐᓇᐅᑎ ᐃᓱᒪᒋᔭᐅᓯᒪᔪᖅ ᑕᒪᒃᑮᓐᓄᑦ ᑎᒥᐅᔫᓐᓄᑦ ᐱᒻᒪᕆᐅᓂᖓᓂᒃ 

ᐱᓕᕆᐊᑦᓴᐅᖑᒋᐊᖃᕐᓂᖓ ᓄᓇᕗᒻᒥ ᓄᓇᑖᕈᑎᓂ ᐊᖏᖃᑎᒌᒍᑎᖓᑎᒍᑦ ᐱᓕᕆᐊᖑᓯᒪᙱᑦᑐᖅ ᐅᓪᓗᒥᒧᑦ. 

ᓄᓇᕗᑦ ᑐᙵᕕᒃᑯᑦ ᐋᖅᑭᑦᓱᐃᓯᒪᔪᑦ ᐅᖃᐅᓯᐅᒋᐊᒃᑲᓐᓂᖅᑐᑦᓴᒥᒃ ᐅᓂᒃᑳᒥᒃ ᓇᓗᓇᐃᔭᐅᓯᒪᔪᒥᒃ 

ᑐᑭᒧᐊᖅᑎᑦᓯᖃᑎᒌᒋᐊᖃᕐᓂᖏᓐᓂᒃ ᒫᓐᓇᐅᔪᖅ ᖃᐅᔨᓴᖅᐸᓪᓕᐊᓂᐅᖃᑦᑕᖅᑐᓂᒃ ᐊᒻᒪᓗ ᖃᓄᖅ 

ᐱᓕᕆᐊᖑᒋᐊᖃᕐᒪᖔᖅ ᑕᒪᓐᓇ. ᓄᓇᕗᑦ ᒐᕙᒪᒃᑯᖏᑦ ᒫᓐᓇᐅᔪᖅ ᕿᒥᕐᕈᐃᕙᓪᓕᐊᔪᑦ 

ᐅᖃᐅᓯᐅᒋᐊᒃᑲᓐᓂᕈᑎᑦᓴᒥᒃ ᐅᓂᒃᑳᒥᒃ. 
 

ᑭᖑᓪᓕᖅᐹᒥ ᓯᕗᓪᓕᐅᔾᔭᐅᖁᔭᐅᓯᒪᔪᖅ ᐊᕙᑎᓕᕆᓂᕐᒧᑦ ᓱᕈᕐᓇᖅᑐᓖᑦ ᓄᓇᐃᑦ. ᓄᓇᕗᑦ ᒐᕙᒪᒃᑯᖏᑦ 

ᐊᖏᕈᑎᖃᖅᓯᒪᔪᑦ ᓴᖅᑭᖅᓯᓂᐊᕐᓂᕐᒧᑦ ᓱᕈᕐᓇᖅᑐᓖᑦ ᓄᓇᐃᑦ ᐅᖃᐅᓯᐅᒋᐊᒃᑲᓐᓂᕈᑎᑦᓴᒥᒃ ᐅᓂᒃᑳᒥᒃ ᐊᒻᒪᓗ 

ᑐᓂᓯᓂᐊᖅᑐᑦ ᓄᓇᕗᑦ ᑐᙵᕕᒃᑯᓐᓄᑦ ᕿᒥᕐᕈᒋᐊᕈᓐᓇᖁᓪᓗᒋᑦ ᓯᕗᓂᑦᓵᕐᔪᑦᑎᓐᓂ. 
 

ᐃᖅᑲᓇᐃᔭᖃᑎᒌᑦ: 2004-2005 ᕿᒥᕐᕈᔭᐅᓂᖏᑦ ᓯᕗᓪᓕᐅᔾᔭᐅᒍᒪᓯᒪᔪᑦ ᒪᒃᐱᒐᖅ 7  8-ᓂ 



ᓯᕗᓪᓕᐅᔾᔭᐅᖁᔭᐅᓯᒪᔪᖅ - ᑐᓴᐅᒪᖃᑎᒌᓐᓂᖅ ᐊᒻᒪᓗ ᑐᓴᕆᐊᕐᕕᖃᖃᑦᑕᕐᓂᖅ 

ᓯᕗᓪᓕᐅᔾᔭᐅᖁᔭᐅᓯᒪᔪᖅ ᑐᓴᐅᒪᖃᑎᒌᓐᓂᕐᒧᑦ ᐊᒻᒪᓗ ᑐᓴᕆᐊᕐᕕᖃᖃᑦᑕᓂᕐᒧᑦ ᑲᔪᓯᒋᐊᕈᑕᐅᓯᒪᔪᖅ 

ᐅᔾᔨᖅᓱᑦᓯᐊᖅᑐᑎᒃ ᐱᓕᕆᐊᖑᓪᓗᓂ ᐊᕐᕌᒎᓯᒪᔪᒥ. ᑐᓴᐅᒪᖃᑎᒌᖃᑦᑕᓂᕐᒧᑦ, ᑕᒪᒃᑮᒃ 

ᑐᓴᐅᒪᖃᑦᑕᐅᑎᓕᕆᔨᒃᑯᖏᑦ ᓄᓇᕗᑦ ᑐᙵᕕᒃᑯᓐᓂ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓂ 

ᖃᐅᔨᒋᐊᖃᑎᒌᑦᓯᒪᐃᓐᓇᖅᑐᑦ ᓇᓗᓇᐃᖅᑕᐅᓯᒪᖁᓪᓗᒍ ᐱᓕᕆᖃᑎᒌᑦᓯᐊᕈᓐᓇᕐᓂᖏᑦ ᒪᕐᕉᒃ ᑎᒥᐅᔫᒃ. 

ᐊᔾᔨᒌᖏᑦᑐᓂᒃ ᐆᑦᑐᑎᖃᕈᓐᓇᖅᑐᒍᑦ ᑕᒪᒃᑮᒃ ᑎᒥᐅᔫᒃ ᐃᖅᑲᓇᐃᔭᖃᑎᒌᖃᑦᑕᖅᓯᒪᓂᖏᓐᓂᒃ 

ᑐᓴᐅᒪᖃᑎᒌᑦᑐᓕᕆᓂᕐᒧᑦ. ᓲᕐᓗ, ᑕᒪᒃᑮᒃ ᑎᒥᐅᔫᒃ ᐋᖅᑭᑦᓱᐃᓯᒪᔫᒃ ᑲᑐᔾᔨᓗᑎᒃ ᑐᓴᕋᑦᓴᓕᕆᓂᕐᒧᑦ 

ᐋᖅᑭᐅᒪᔾᔪᑎᒥᒃ ᓴᖅᑭᖅᑕᐅᓂᑦᓴᖓᓄᑦ ᐊᕐᕌᒍᓄᑦ ᖁᓕᓄᑦ ᐃᓄᐃᑦ ᐃᓪᓗᑖᕆᐊᖃᕐᓂᕐᒧᑦ 

ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎᒥᒃ ᓯᑎᐱᕆ 2004 ᐊᒻᒪᓗ ᑲᑐᔾᔨᓪᓗᑎᒃ ᓴᖅᑭᖅᓯᓚᐅᖅᑐᑦ ᓄᓇᕗᒻᒥ 

ᐃᖃᓗᓕᕆᓂᕐᒧᑦ ᐋᖅᑭᐅᒪᔾᔪᑎᒥᒃ ᒪᐃ 2005. 
 

ᐊᖏᕈᑎᐅᓯᒪᓪᓗᑎᒃ ᑕᒪᒃᑮᓐᓄᑦ ᑐᑭᖓ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓄᑦ 

ᑐᓴᕆᐊᕐᕕᖃᖃᑦᑕᓂᕐᒧᑦ ᑐᕌᒐᕆᔭᐅᔪᖅ ᓇᓗᓇᐃᖅᑕᐅᓯᒪᓪᓗᓂ ᑐᓴᕆᐊᕐᕕᖃᖃᑦᑕᓂᕐᒧᑦ ᓯᕗᓪᓕᐅᔾᔭᐅᖁᔭᐅᔪᒥ. 

ᐃᖅᑲᓇᐃᔮᖑᕙᓪᓕᐊᔪᖅ ᑕᒪᓐᓇ ᐊᒻᒪᓗ ᐱᓕᕆᐊᖑᕙᓪᓕᐊᒃᑲᓐᓂᕐᓂᐊᖅᑐᑦ ᐊᕐᕌᒍᒧᑦ ᓄᑖᒧᑦ. 
 

ᑕᒪᒃᑮᑦ ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᑮᓇᐅᔭᖃᖅᑎᑦᓯᓯᒪᔪᑦ ᓄᓇᕗᒻᒥ ᓄᓇᑖᕈᑎᓄᑦ 

ᐊᖏᕈᑎ ᖃᐅᔨᒪᔭᐅᓕᖅᐹᓪᓕᖁᓪᓗᒍ ᐱᓕᕆᐊᒧᑦ ᐱᔾᔪᑎᖃᖅᓯᒪᓪᓗᓂ ᐃᓕᓐᓂᐊᖅᓯᓐᓈᑦ ᑲᑎᒪᑎᑦᓯᓂᕐᒧᑦ 

ᐊᒻᒪᓗ ᐃᓕᓐᓂᐊᕐᕕᓐᓄᑦ. ᐃᓕᓐᓂᐊᕈᑎᑦᓴᓂᒃ ᐸᕐᓇᐅᑎᓂᒃ ᐊᒻᒪᓗ ᐃᓕᓐᓂᐊᖅᑎᑦᓯᔾᔪᑎᑦᓴᓂᒃ 

ᐋᖅᑭᑦᓱᖅᑕᐅᔪᖃᖅᐸᓪᓕᐊᔪᖅ ᓴᖅᑭᖅᓯᕙᓪᓕᐊᒍᒪᓪᓗᑎᒃ ᓄᓇᕗᒻᒥ ᓄᓇᑖᕈᑎᓄᑦ ᐊᖏᕈᑎ 

ᖃᐅᔨᒪᔭᐅᓕᖅᐹᓪᓕᖁᓪᓗᒍ ᐃᓕᓐᓂᐊᖅᓯᓐᓈᑦ ᑲᑎᒪᑎᑦᓯᖃᑦᑕᓂᕐᒧᑦ ᓯᕗᓂᑦᓴᑎᓐᓂ. 
 

ᑭᖑᓪᓕᕐᒥ ᖃᓄᐃᓕᒋᐊᕈᑕᐅᓂᐊᖅᑐᑦ 

ᑐᑭᓯᓇᖅᓯᒻᒪᑦ ᐃᖅᑲᓇᐃᔮᖑᔪᖃᖅᓯᒪᒻᒪᕆᓐᓂᖓᓄᑦ ᓄᓇᕗᑦ ᑐᙵᕕᒃᑯᓐᓄᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓄᑦ 

ᐊᕐᕌᒍᓯᒪᔪᒥ. ᐊᑐᓂᑦ ᓯᕗᓪᓕᐅᔾᔭᐅᒍᒪᓯᒪᔪᓂ, ᐱᓕᕆᐊᖑᓯᒪᔪᑦ ᐊᔾᔨᒌᖏᑦᑑᑎᐅᓯᒪᔪᑦ ᓴᖅᑭᖅᑕᐅᓯᒪᓂᖏᓐᓄᑦ 

ᐱᔭᕆᐊᑭᓪᓕᖅᑎᕆᔩᑦ ᐊᒻᒪᓗ ᐱᔾᔪᑎᖏᓐᓂᒃ ᐱᓕᕆᐊᖑᒋᐊᖃᖅᑐᓄᑦ ᐱᔭᕇᖅᑕᐅᒍᓐᓇᖁᓪᓗᒋᑦ 

ᑲᑐᔾᔨᖃᑎᒌᒍᑎᖏᑦ ᓲᕐᓗ ᓄᓇᕗᒻᒥ ᓄᓇᑖᕈᑎᑦ ᐊᖏᕈᑎᖏᓐᓄᑦ ᑳᓐᑐᕌᑦ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐊᒻᒪᓗ 

ᓴᙱᓂᐅᔪᓂᒃ ᐊᐅᓚᑦᓯᒍᓐᓇᓂᕐᒧᑦ ᑎᒍᓯᒐᓱᐊᕐᓂᕐᒧᑦ. 
 

ᐊᑐᓕᖁᔨᔾᔪᑎᓕᐅᖅᑐᑦ ᑕᕝᕘᓇ ᐅᓂᒃᑳᑎᒍᑦ ᓄᓇᕗᑦ ᒐᕙᒪᒃᑯᖏᑕ ᒥᓂᔅᑕᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ 

ᑲᑎᒪᔨᖏᑦ ᑎᓕᓯᖁᓪᓗᒋᑦ ᐊᖏᔪᖅᑲᐅᑎᓂᒃ ᐃᖅᑲᓇᐃᔭᖅᑎᓂᒃ ᑕᖅᑭᐅᓂᐊᖅᑐᓂ ᐊᑐᓕᖁᔨᔾᔪᑎᓂᒃ 

ᐋᖅᑭᑦᓱᐃᖁᓪᓗᒋᑦ 2005-2006 ᐊᕐᕌᒍᖓᓂ ᓯᕗᓪᓕᐅᔾᔭᐅᖁᔭᐅᔪᓂᒃ ᑕᕝᕙᓂ ᐃᖅᑲᓇᐃᔭᖃᑎᒌᑦ.  

ᐃᖅᑲᓇᐃᔭᖃᑎᒌᑦ: 2004-2005 ᕿᒥᕐᕈᔭᐅᓂᖏᑦ ᓯᕗᓪᓕᐅᔾᔭᐅᒍᒪᓯᒪᔪᑦ ᒪᒃᐱᒐᖅ 8  8-ᓂ 


